
Atlantic Petroleum (AP) boðar í dag fra at fyritøkan ikki er før fyri at rinda 19,5 milliónir av 

skuldini til Eik Banka. Hesin parturin av skuldin fellur til gjaldingar 31. desember. 

Samlaða skuldin hjá AP í Eik Banka er uppá 58,5 milliónir krónur. Avtalan við bankan er at 

skuldin skal rindast aftur í trimum, í desember 2015, desember 2016 og desember 2017. 



Atlantic Petroleum sigur í skrivi til íleggjararnar at felagið heldur fram við at tosa við bankan 

fyri at finna eina loysn. Hendan loysnin hongur saman við hvat sum hendir við 

ognarpartinum hjá AP í Orlando-ætlanini. 

Fíggjarliga ódnarveðrið sum nú rakar Atlantic Petroleum er ein beinleiðis avleiðing av lága 

oljuprísinum. Flestu ætlaninar sum AP er við í krevja ein munandi hægri oljuprís enn tann vit 

hava í dag, fyri at kunna bera seg. 

Orlando-ætlanin, ið kann hjálpa AP burturúr verandi kreppu, er ein partur av samstarvinum 

við Iona Energy. 18. november boðaði Iona energy frá at teirra roynd at bjarga felagnum var 

miseydnað. Tá hevði Iona roynt at gera eina sokallava farm-out.avtalu um ognarpartin í 

Orlando. Men hendan royndin at fáa pengar inn miseydnaðist. 

Iona Energy noyddist tí at leggja kortini á borðið og sendi bretsku dótturfeløgini Iona Energy 

Company og Iona UK Huntington Limited í skiftirættin. Atlantic Petroleum bíðar nú eftir hvat 

sum hendir við Iona-partinum, samstundis sum AP roynir at finna eina loysn fyri sín egna 

ognarpart í Orlando-ætlanini. 

Atlantic Petroleum skal eftir ætlan leggja fram ársrokniskapin fyri 2015 tann 22. mars, og 19. 

apríl skal avalfundur vera í felagnum. 

 


